
KUMITAT PERMANENTI DWAR IX-XOGĦOL TAL-KAMRA





Laqgħa Nru 1
It-Tnejn, 23 ta’ April, 2018








Il-Kumitat iltaqa' fil-Parlament, il-Belt Valletta, fit-6:46 p.m.






IĊ-CHAIRPERSON (L-ONOR. CHRIS AGIUS): Sinjuri, nilqagħkom għal din l-ewwel laqgħa tal-Kumitat dwar il-Petizzjonijiet. Naħseb li kif ikoll nafu, dan huwa kumitat tal-Kamra ġdid li ġie stabilit bis-saħħa ta’ Riżoluzzjoni 381 tal-2016 lejn l-aħħar tal-leġiżlatura ta’ qabel din. Kif tafu, bis-saħħa ta’ din ir-Riżoluzzjoni, għall-ewwel darba l-pubbliku Malti ġie mogħti l-fakultà li jissottometti l-petizzjonijiet tiegħu direttament lill-Parlament tramite s-sit elettroniku. Dan id-dritt qabel kien riservat biss għall-membri parlamentari. Dan il-kumitat, li qed jiltaqa’ llum għall-ewwel darba f’din il-leġiżlatura, ġie kostitwit bis-saħħa ta’ Mozzjoni 37, li għaddiet b’mod unanimu f’din il-leġiżlatura. Dan il-kumitat se jkun qed jibda x-xogħol tiegħu billi jikkonsidra numru ta’ petizzjonijiet li ġew sottomessi mill-pubbliku. 

Nixtieq li l-ewwel item li niddiskutu llum ikun dwar il-proċedura li għandha tiġi segwita f’dan il-Kumitat fir-rigward tat-trattazzjoni tal-petizzjonijiet. Jekk tippermettuli, nixtieq nissuġġerixxi l-proċedura li fil-każ ta’ petizzjonijiet li jiġu preżentati minn membru tal-Kamra lill-Ispeaker, jekk jinstab aċċettabbli mis-Sedja u skont kif stipulat fl-Ordnijiet Permanenti relattivi, dawn jistgħu jgħaddu direttament lil dan il-Kumitat għall-konsiderazzjoni tiegħu. Fil-każ ta’ petizzjonijiet li jiġu preżentati fuq is-sit elettroniku tal-Parlament minn kull ċittadin Malti, dawn jistgħu jgħaddu għand dan il-Kumitat wara li l-perijodu tal-firem ikun għalaq. Bħala parenteżi hawnhekk nixtieq ngħid li filwaqt li l-verifika tal-petizzjonijiet li jiġu sottomessi lill-membri parlamentari hija l-onus tal-istess membru, filwaqt li l-verifika tal-petizzjonijiet sottomessi mill-pubbliku hija f’idejn l-Iskrivan tal-Kamra. Irrid ninformakom li tali verifika qed issir ukoll b’mod eletroniku hekk kif wieħed jidħol biex jiffirma xi petizzjoni. 

Irrid ngħid li bħala miżura ta’ sigurtà, persuna mhux qed titħalla tiffirma ladarba tkun ħadet żball fl-inputting ta’ xi data, bħal pereżempju, il-kunjom. Dan sabiex innaqqsu l-possibilità li persuna tiffirma b’isem ħaddieħor. Dan qed ngħidu peress li kellna ilmenti mill-pubbliku partikolarment fir-rigward tal-petizzjonijiet li sal-lum għadhom miftuħa. Irrid nagħmel referenza wkoll għall-fatt li fuq is-sit mhux qed nuru l-ismijiet tal-firmatarji. Dan qed nagħmluh inkonformità ma’ dak li jsir fil-każ ta’ petizzjonijiet sottomessi minn membri, fejn fuq is-sit nipproduċu biss it-talba u mhux il-firmatarji. Din kienet deċiżjoni li ttieħdet numru ta’ snin ilu wara konsultazzjoni mal-Kummissarju għall-Informazzjoni u l-Protezzjoni tad-Data.

Fir-rigward ta’ kemm iddum miftuħa petizzjoni, infakkarkom li l-Ordnijiet Permanenti ma jistipulaw ebda terminu ta’ kemm iddum miftuħa petizzjoni, la fil-każ ta’ petizzjonijiet li jippreżentaw membri parlamentari u lanqas fil-każ ta’ petizzjonijiet elettroniċi. By default, bħalissa kull petizzjoni elettronika ddum miftuħa xahrejn, dejjem sakemm min jibda’ l-petizzjoni ma jindikalniex mod ieħor. Jekk taqblu, naħseb li nistgħu naddottaw din il-proċedura fejn ma jkunx hemm terminu.

Qed tinġibidli l-attenzjoni jekk tridux li l-punti li għandna neħduhom parti parti, jew nispiċċax u mbagħad niddiskutuhom wara li nkun għamilt il-punti kollha. X’taħsbu? Nibqa’ għaddej imbagħad niddiskutu? L-Onor. David Agius.

ONOR. DAVID AGIUS: Dawk ix-xahrejn se jiġu stabiliti minn dan il-Kumitat jew mill-persuna li tibda l-petizzjoni?

IĊ-CHAIRPERSON: Ladarba m’hemm ebda terminu, qed ngħaddu l-proċedura aħna f’dan il-Kumitat.

ONOR. CLIFTON GRIMA (Segretarju Parlamentari għaż-Żgħażagħ, Sport u Għaqdiet tal-Volontarjat): Tiġi stabilita mill-Kumitat, għax inkella tibqa’ miftuħa.

IĊ-CHAIRPERSON: Qed jiġbduli l-attenzjoni li bħalissa l-perijodu huwa ta’ xahrejn, però tista’ tinġibed l-attenzjoni mill-petitioner sabiex tingħalaq qabel jew saħansitra titwal. S’issa tista’ tingħalaq qabel.

ONOR. ROBERT ABELA: Però tibqa’ diskrezzjoni tagħna, għax inkella jista’ jgħidlek tagħlaqha f’ġurnata. 

IĊ-CHAIRPERSON: Però imbagħad ma jkollux biżżejjed firem. Il-Kumitat irid jieħu deċiżjoni dwarha.

ONOR. DAVID AGIUS: Nifhem li hemm żewġ tipi ta’ petizzjonijiet. 

IĊ-CHAIRPERSON: Waħda tal-membri ta’ din il-Kamra, li ma japplikax it-terminu, imbagħad hemm tal-pubbliku inġenerali.
ONOR. DAVID AGIUS: Dak li fih wieħed jitlob li jkun hemm iktar firem għal dik il-petizzjoni partikolari, u l-oħra individwali. Naqblu? Spjegali ftit.

IĊ-CHAIRPERSON: L-Iskrivan tal-Kamra.

IS-SUR RAY SCICLUNA (Skrivan tal-Kamra): Fil-każ ta’ petizzjonijiet preżentati minn membri ma japplikax it-terminu.

ONOR. DAVID AGIUS: Sewwa.

IS-SUR RAY SCICLUNA: Fil-każ ta’ petizzjonijiet preżentati minn individwu, mill-pubbliku, fejn l-Ordnijiet Permanenti jagħtu biss il-fakultà ta’ petizzjonijiet b’mod elettroniku, ġejna f’diffikultà dwar kemm se nħalluhom miftuħin u allura ħadna deċiżjoni li sakemm jiltaqa’ dan il-Kumitat u sakemm ma jindikalniex il-petitioner innifsu, petizzjoni titħalla miftuħa għal xahrejn.

ONOR. DAVID AGIUS: Qed nifhem sew li dawk huma għal meta wieħed għandu bżonn li jkollu iktar firem f’dik il-petizzjoni partikolari mingħand in-nies partikolari, jew inkella, pereżempju, David Agius għamel petizzjoni fuq xi ħaġa partikolari tiegħu, li hija his own ...

ONOR. ROBERT ABELA: Dik hi. Bħalma għandna pendenti bħalissa.

ONOR. DAVID AGIUS: Għal dik qed ngħidu?

IĊ-CHAIRPERSON: Iva.

ONOR. DAVID AGIUS: U għall-oħra allura, li jkollok il-firem tan-nies f’petizzjoni fil-Parlament, dik kemm għandha terminu?

IĊ-CHAIRPERSON: Il-Kumitat jgħid li trid tkun online. Sal-lum, jekk m’iniex sejjer żball, aċċettajna petizzjonijiet mhux online.

IS-SUR RAY SCICLUNA: Aċċettajnihom għax ma kellniex il-faċilità online, għax kieku konna ngħidulhom biex ipoġġuhom online.

ONOR. DAVID AGIUS: Pereżempju petizzjoni ppreżentanta minn persuna partikolari li tkun dwar każ partikolari u m’għandek bżonn ebda firem oħrajn bħal oħrajn li kellna dan l-aħħar ukoll dwar abbozz ta’ liġi li jkun għaddej fil-Parlament. Waħda għandek bżonn numru ta’ firem jissapportjawha, l-oħra hija petizzjoni individwali.

IĊ-CHAIRPERSON: Hekk hu.

ONOR. DAVID AGIUS: Għal din tal-petizzjoni individwali qed nagħtu terminu ta’ xahrejn jekk kemm-il darba l-individwu ma jħossx li għandu jiqsar dak it-terminu, u aħna bħala Kumitat naqblu.

IĊ-CHAIRPERSON: Ma nagħmlux distinzjoni.

ONOR. DAVID AGIUS: Distinzjoni ta’ xiex?

IĊ-CHAIRPERSON: Bejn waħda u l-oħra. Però jista’ dan il-Kumitat jirregola ruħu.

ONOR. DAVID AGIUS: Iddum xahrejn. 

IS-SUR RAY SCICLUNA: Sakemm ma jindikax mod ieħor il-petitioner.

IĊ-CHAIRPERSON: Għalhekk qed niltaqgħu llum. Bħala Kumitat nistgħu niddeċiedu, jekk naqblu, li fejn ikun hemm petizzjoni li teħtieġ il-firem online, tkun ta’ xahrejn, jew perijodu li naqblu fuqu, u jekk inkun hemm petizzjoni ta’ individwu li ma teħtieġx firem, nistgħu niddeċiedu li tkun għal perijodu differenti.

ONOR. ROBERT ABELA: Jien naħseb ukoll li l-Kumitat għandu jkollu l-fakultà li f’ċirkostanzi eċċezzjonali jew partikolari jtawwal ix-xahrejn. Pereżempju, ejjew ngħidu li hemm petizzjoni komplikata, qed niltaqgħu b’mod regolari, qed isir ix-xogħol, però f’xahrejn, għal raġuni jew oħra, ma jirnexxilniex nagħlquha. Lanqas trid li taqgħalek petizzjoni li tkun għamilt ħafna xogħol fuqha jekk il-petitioner ma jridhiex taqa’ għax għandu interess li jkompliha.

IĊ-CHAIRPERSON: Tagħlaq mill-firem.

ONOR. ROBERT ABELA: Mela fhimt ħażin. Allura m’aħniex qed ngħidu li għandu jkun hemm fi żmien xahrejn...(Interruzzjonijiet)

ONOR. DAVID AGIUS: Għalhekk ipprovajt nagħmel distinzjoni. 

ONOR. ROBERT ABELA: Ftehmna.

ONOR. DAVID AGIUS: Kull petizzjoni tibqa’ in the book sakemm dan il-Kumitat jiddeċiedi l-każ partikolari. Fir-rigward taż-żmien li għandek bżonn minn dik il-ġurnata li l-petizzjoni tibda, sakemm tiġi quddiem dan il-Kumitat, sal-lum il-massimu huwa xahrejn. 

IĊ-CHAIRPERSON: L-Ordnijiet Permanenti ma jgħiduhx. S’issa din hija l-ewwel laqgħa tal-Kumitat. Dan il-Kumitat qed jiltaqa’ sabiex jiddeċiedi proċeduri li se jattwa. Naħseb li waħda minnhom hija l-perijodu ta’ kemm iddum miftuħa petizzjoni online li tkun teħtieġ numru ta’ firem, kif ukoll dik li ma teħtieġx numru ta’ firem, li tkun ta’ persuna individwali. 

ONOR. DAVID AGIUS: Naqblu li fejn m’hemmx indikat mill-petitioner għandna nagħtu xahrejn. Jekk il-petitioner jindikalna żmien iqsar u l-Kumitat jaqbel, naqblu ma’ dak il-perijodu. Jekk jintalab li jitwal iż-żmien u l-Kumitat jaqbel, allura ntawlu wkoll. Forsi jgħidilna, pereżempju, li jkollu bżonn ġimgħatejn oħra ta’ ġbir ta’ firem.

IĊ-CHAIRPERSON: Nistabilixxu xahrejn u jekk ma jkunx hemm kummenti favur jew kontra, tibqa’ xahrejn.

ONOR. DAVID AGIUS: Naqblu?

IS-SUR RAY SCICLUNA: F’każ ta’ talbiet bħal dawn, biex ma joqgħodx jitlaqqa’ l-Kumitat għal din ix-xi ħaġa, nużaw proċedura fejn tintbagħat e-mail lill-membri tal-Kumitat u jindikaw il-qbil tagħhom. 

IĊ-CHAIRPERSON: Hekk hu. Kif qed jgħid l-Iskrivan tal-Kamra, meta jkun hemm każijiet bħal dawn, isir komunikat bejnietna dwar kif se nittrattaw petizzjoni partikolari. Naturalment il-petitioner jiġi informat xi proċedura se tittieħed fil-perijodu li se tibqa’ miftuħa l-petizzjoni tiegħu. Hawn qbil? (Onor. Membri: Iva)

ONOR. DAVID AGIUS: Naqblu.

IĊ-CHAIRPERSON: Ngħaddu issa biex nitkellmu fuq il-proċedura li għandna nużaw f’dan il-Kumitat biex niddiskutu l-materja trattata f’kull petizzjoni. Hawn dawn il-proposti għal linji gwida: 

1. Il-Kumitat jiddiskuti kull petizzjoni li tiġi mressqa għall-konsiderazzjoni tiegħu fl-ordni li l-istess Kumitat jista’ jiddeċiedi dwarha.

Qed ngħidu li jkun dan il-Kumitat li jiddeċiedi liema petizzjonijiet jiddiskuti waħda qabel l-oħra.

2. Fil-konsiderazzjoni tiegħu, il-Kumitat jista’ jiddeċiedi li, wara li jkun skada t-terminu, isejjaħ il-membru tal-Kamra li jkun preżenta petizzjoni, jew liċ-ċittadin li jkun issottometta petizzjoni, sabiex jagħmel preżentazzjoni qasira lill-membri tal-Kumitat. 
a. Din il-preżentazzjoni m’għandhiex tieħu aktar minn 10 minuti;

b. Bil-permess tal-Kumitat kull petitioner jista’ jitlob l-assistenza ta’ persuna oħra biex jassistih f’din il-preżentazzjoni;

c. Jekk waqt il-preżentazzjoni jiġu preżentati xi dokumenti, il-Kumitat għandu jiddeċiedi jekk tali dokumenti għandhomx isiru pubbliċi;

d. Iċ-Chairperson tal-Kumitat għandu javża lil kull min jidher quddiem il-Kumitat li l-laqgħa tkun qiegħda tiġi streamed live online u anke tkun imxandra fuq ParliamentTV u fuq is-sit elettroniku; u 


e. Wara li l-petitioner ikun għamel il-preżentazzjoni tiegħu, il-membri tal-Kumitat jistgħu jagħmlulu mistoqsijiet jew anke jitolbuh jerġa’ jidher quddiem il-Kumitat.

ONOR. DAVID AGIUS: Dawn tajbin. M’għandix diffikultà. X’nagħmlu jekk petitioner ikun irid itella’ xi xhud biex jissostanzja l-petizzjoni tiegħu?

IĊ-CHAIRPERSON: Dan il-Kumitat qed jiltaqa’ sabiex jiddeċiedi triq ’il quddiem. Jekk inħossu li għandna nippermettu li tali petitioner jista’ jtella’ xhud jew persuna li tassistih...

ONOR. DAVID AGIUS: Le, apparti li, pereżempju, ikollu avukat miegħu, imma jekk irid lil xi ħadd biex jissostanzja dak li qed jgħid allura nitolbu lill-petitioner biex jinforma lil dan il-Kumitat li għandu f’moħħu numru ta’ xhieda u jgħidilna min huma. Dan biex inkunu nafu u mhux insibu pereżempju 30 ruħ quddiemna. (Interruzzjonijiet)

IĊ-CHAIRPERSON: Kif qed jgħid l-Onor. Abela, f’kumitati oħra hija prattika adottata, basta l-kumitat ikun informat minn qabel.

ONOR. DAVID AGIUS: Il-petitioner għandu jkun informat li jekk irid itella’ xhieda, mhux jaqbad u jtellgħahom, imma jinforma minn qabel.

IĊ-CHAIRPERSON: Petitioner se jkun informat meta l-petizzjoni tiegħu se tiġi trattata minn dan il-Kumitat.

ONOR. DAVID AGIUS: Jgħidilna li dakinhar ikun beħsiebu jtella’, pereżempju, tliet xhieda u jagħtina l-ismijiet tagħhom. Mhux se ngħidulu le, imma tal-inqas inkunu informati.

IĊ-CHAIRPERSON: Però mbagħad il-Kumitat jista’ jiddiskuti jekk jaqbilx li għandhom jidhru dawn ix-xhieda u jinformah.

ONOR. DAVID AGIUS: Allura waħda mil-linji gwida tagħna hija li jista’ jkollna xhieda, imma li nkunu informati bihom.

IĊ-CHAIRPERSON: Hawn qbil? (Onor. Membri: Iva). It-tielet punt:

3. Wara li l-Kumitat jikkonkludi l-konsiderazzjoni tiegħu fuq petizzjoni, l-istess Kumitat, dejjem skont l-Ordni Permanenti 150, jista’ jiddeċiedi jekk il-petizzjoni għandhiex:

a. tiġi riferuta lil xi kumitat permanenti jew magħżul tal-Kamra, jew 

b. għandhiex issir diskussjoni fil-Kamra kollha. 


Ikun possibbli wkoll li petizzjoni tiġi riferuta lil xi ministeru, dipartiment jew awtorità. 

Jista’ jiġi deċiż li l-petizzjoni tieqaf hemm u titpoġġa fuq il-Mejda tal-Kamra, possibilment b’xi kummenti tal-Kumitat Permanenti dwar il-Petizzjonijiet. 

ONOR. DAVID AGIUS: Irrid nagħmel punt żgħir. Aħna, bħala Kumitat, nistgħu nitolbu l-parir ta’ xi ħadd? Għandna din il-fakultà?

IĊ-CHAIRPERSON: X’tip ta’ parir?
ONOR. DAVID AGIUS: Pereżempju ta’ avukat, tal-Avukat Ġenerali jew ta’ xi espert. Forsi dawn il-petizzjonijiet ikollhom xi affarijiet li forsi rridu nieħdu parir dwarhom.

IĊ-CHAIRPERSON: Mill-Ordnijiet Permanenti ma joħroġ xejn, però dan il-Kumitat jista’ jiddeċiedi hekk.

ONOR. DAVID AGIUS: Nistgħu niddeċiedu hekk.

ONOR. ROBERT ABELA: Jista’ jagħmel talba l-Ispeaker.

ONOR. DAVID AGIUS: Biex ħadd ma jgħidilna li ħadna parir ta’ xi ħadd li mhux suppost tlabnih. Forsi ma nkunux esperti fuq dik il-petizzjoni partikolari u nieħdu parir qabel ma jkollna l-konklużjoni tal-Kumitat tagħna.

IĊ-CHAIRPERSON: Jiġifieri hawnhekk qed ngħidu li nisimgħu l-petitioner, imbagħad id-deċiżjoni x’se jagħmel iktar ’il quddiem il-Kumitat jirrelevaha iktar tard, forsi f’laqgħa oħra.

ONOR. DAVID AGIUS: Forsi jkollna parir ta’ espert partikolari. Forsi nitolbu aħna xhieda ta’ xi nies partikolari. Aħna, bħala kumitat, jista’ xi ħadd jgħidilna jekk hux ir-remit tagħna jew le dik il-petizzjoni partikolari? Jiġfieri, fil-każ ta’ petizzjoni partikolari ta’ xi ħadd, aħna jista’ jkollna parir ta’ xi ħadd li jgħidilna, pereżempju, jekk din il-petizzjoni misshiex marret għand awtorità oħra qabel ma waslet għand dan il-Kumitat?

ONOR. ROBERT ABELA: Dik naħseb li aħna rridu niddeċiduha. 

ONOR. DAVID AGIUS: Dak il-parir huwa xi ħaġa li niddeċiedu aħna?

ONOR. ROBERT ABELA: Aħna rridu niddeċiduha.

ONOR. ROBERT ABELA: Ejjew naraw każ, każ.

IĊ-CHAIRPERSON: Jien naħseb li l-Kumitat jiddeċiedi hu l-proċeduri li se jieħu. Però jekk hemm petitioner li diġà pprova jsib soluzzjoni ...

ONOR. DAVID AGIUS: U jekk ma pprovax?
[bookmark: _GoBack]IĊ-CHAIRPERSON: Nistgħu nirrakkmandawlu.

ONOR. DAVID AGIUS: Jiġifieri seta’ mar għand persuna “A” jew “B” imma ġie hawn qabel ma mar għand “A” u “B” jew suppost mar għand Ombudsman jew għamel xi ħaġa u mhux ġie hawnhekk.

IĊ-CHAIRPERSON: Il-Kumitat ma jistax jiddeċiedi fuq proċess li għadu għaddej.

ONOR. ROBERT ABELA: Ejjew nieħdu każ, każ.

IĊ-CHAIRPERSON: Imbagħad il-Kumitat jiddeċiedi waqt kull każ.

ONOR. DAVID AGIUS: Sewwa. Ftehmna.

IĊ-CHAIRPERSON: Naħseb li jkun sew ukoll li f’dawk il-każijiet fejn il-petizzjoni tkun ġiet riferuta lil xi ministeru, dipartiment jew awtorità, il-Kumitat jibqa’ jsegwi l-materja sabiex ikun jista’ jagħmel rapport lill-Kamra skont l-Ordni Permanenti 136 meta ċ-Chairperson tal-Kumitat ikun jista’ anke jqiegħed fuq il-Mejda tal-Kamra l-istess petizzjonijiet meta jkun soddisfatt li ttieħdet l-azzjoni mill-entità konċernata. 

Ikun opportun li kull deċiżjoni li tittieħed mill-Kumitat tiġi notifikata lill-petitioner fi żmien raġjonevoli minn meta tkun ittieħdet u naħseb li jkun sewwa wkoll li sa fejn huwa possibbli, il-Kumitat jibqa’ jsegwi l-petizzjoni sabiex ikun jista’ jagħmel rapport lill-Kamra skont l-Ordnijiet Permanent 136, meta ċ-Chairperson tal-Kumitat ikun jista’ jqiegħed fuq il-Mejda tal-Kamra l-istess petizzjonijiet.

Dawn huma ftit punti li ħarġu sabiex ikun jista’ jirregola ruħu l-Kumitat.

ONOR. DAVID AGIUS: Meta nirreferu petizzjoni lil xi ħaddieħor, ikun min ikun, aħna għandna d-dritt li jkollna tweġiba? 

IĊ-CHAIRPERSON: Il-Kumitat, wara li jkun iddiskuta kull petizzjoni u jkun talab informazzjoni jew spjega mingħand xi entità jew dipartiment, jippretendi li tali tweġiba jirċeviha hu, imbagħad ikun hu li jikkomunikaha lill-petitioner. 

ONOR. DAVID AGIUS: Il-mistoqsija tiegħi hija differenti. Jekk il-Kumitat iddeċieda li jgħaddi l-petizzjoni lil ministeru, dipartiment jew entità, aħna, bħala Kumitat se nagħtu terminu ta’ żmien biex dak id-dipartiment jagħti tweġiba?

IĊ-CHAIRPERSON: Il-proposta hi li jekk nibagħtu għal informazzjoni lil xi entità, dipartiment, jew ministeru, nagħtuh tliet xhur ċans sabiex jirrispondi.

ONOR. DAVID AGIUS: Mhux għall-informazzjoni biss qed ngħid. 

IĊ-CHAIRPERSON: Kif ukoll id-direzzjoni ’l quddiem.

ONOR. DAVID AGIUS: Jekk nirreferu l-petizzjoni lil xi ħadd, jiġifieri, jekk aħna nħossu li din il-petizzjoni għandha tmur għand xi ħadd partikolari, din il-persuna mhux tħalliha fuq l-ixkaffa u lilna ma tagħtiniex tweġiba, imma nagħtu terminu ta’ tliet xhur.

IĊ-CHAIRPERSON: Terminu ta’ tliet xhur biex jirrispondi. Jekk ma jirrispondix, nergħu nibgħatulu u jekk ikun hemm bżonn anke nitolbuh jidher quddiem il-Kumitat.

ONOR. DAVID AGIUS: Tajjeb ħafna. Naqblu. 

ONOR. FREDERICK AZZOPARDI: Fil-każ li xi ħadd mar għand l-Ombudsman u ma kienx sodisfatt bit-tweġiba jista’ jiġi għandna?

IĊ-CHAIRPERSON: Naħseb li dan il-Kumitat ma jistax jirrifjuta li jiddiskuti petizzjonijiet. Huwa f’idejn il-Kumitat li jisma’ lill-petitioner u wara jkun f’pożizzjoni li jiddeċiedi x’se jagħmel bil-petizzjoni. Il-Kumitat jista’ wkoll jitlob l-intervent ta’ min il-petitioner ikun diġà irrikorra għandu. Iktar kummenti? Naħseb li għandna linji gwida biżżejjed kif il-Kumitat jirregola ruħu. Dawn il-kummenti li saru f’dan il-Kumitat issa se jiġu ċirkolati mal-membri sabiex inkunu f’pożizzjoni li nirregolaw lill-Kumitat fil-laqgħat li ġejjin.

Naħseb li huwa tajjeb li naraw kif se nibdew fil-laqgħat li jmiss u x’ petizzjonijiet se nkunu qed niddiskutu. S’issa quddiemna għandna ħames petizzjonijiet, li kulħadd għandu kopja tagħhom. Forsi nistgħu naraw kif se nibdew niddiskutu dawn il-petizzjonijiet. Għandna waħda mingħand is-Sur David Cassar, waħda mingħand is-Sur Charles Zammit, waħda mingħand is-Sur Charles Hartley, waħda mingħand is-Sur Tano Vella u waħda mingħand Nanniet Malta. Forsi niddeċiedu li naqbudhom tnejn tnejn, x’taħsbu?

ONOR. DAVID AGIUS: Onestament naħseb li hemm tnejn li nistgħu ngħadduhom. Dwar l-oħrajn irridu niddeċiedu ċerti linji gwida. Ngħajtulhom u jkellmuna jekk hemm bżonn. Pereżempju, jien m’għandix diffikultà dwar il-petizzjoni ta’ David Cassar. (Off mic) Irridu ngħidulhom anke jekk tkun ...?

IS-SUR RAY SCICLUNA: Tistgħu anke tgħajtulhom biex jindirizzaw il-Kumitat u jagħmlu preżentazzjoni.

ONOR. DAVID AGIUS: Mela ninformawhom għal-laqgħa li jmiss.

IĊ-CHAIRPERSON: Hemm min diġà talab biex jagħmel preżentazzjoni. Bħala Kumitat naħseb li rridu nikkonsidraw jekk ċerti petizzjonijiet li jkunu daqsxejn sensittivi u forsi ta’ natura kunfidenzjali, jkunx għaqli li l-Kumitat jiddiskutihom in camera. Taqblu?

ONOR. DAVID AGIUS: Hemm uħud minnhom li naħseb li iva u wħud le. Tas-Sur Cassar u ta’ Nanniet Malta m’għandniex diffikultà, imma hemm oħrajn ....

IĊ-CHAIRPERSON: li jistħoqqilhom jiġu diskussi in camera. Jiddeċiedi l-Kumitat għal kull każ. Naqblu?

ONOR. DAVID AGIUS: Naqblu.

IĊ-CHAIRPERSON: Ngħajtu l-ewwel tliet petitioners? Irridu niddeċiedu bejnietna. (Off mic)

ONOR. DAVID AGIUS: Tas-Sur Cassar u tal-Fondazzjoni Nanniet Malta naħseb li għandhom jagħmlu preżentazzjoni qasira.

ONOR. FREDERICK AZZOPARDI: Dawk suġġerimenti iktar milli petizzjoni.

ONOR. DAVID AGIUS: Għalhekk, nieħdu pjaċir inkellmuhom. L-oħrajn naħseb li rridu noqogħdu naqra iktar attenti.

IĊ-CHAIRPERSON: Ta’ Nanniet Malta naħseb li se toħloq diskussjoni.

ONOR. CLIFTON GRIMA: Tifhem lil kulħadd, imma naħseb li ta’ Nanniet Malta, għalkemm hija l-iqsar petizzjoni, hija l-iktar waħda li fiha x’togħmod. Ġiet preżentata mill-Ispeaker.

IĊ-CHAIRPERSON: Ġiet ukoll diskussa f’xi fora oħrajn kemm-il darba. Fil-Plenarja wkoll kien  hawn laqgħa tagħhom.

ONOR. CLIFTON GRIMA: F’Settembru li għadda fil-plenarja kien hawn laqgħa ta’ Nanniet Malta.

IĊ-CHAIRPERSON: Però mhux b’mod uffiċjali.

ONOR. CLIFTON GRIMA: Veru, però saret.

IĊ-CHAIRPERSON: X’taħsbu? Niltaqgħu fil-laqgħa li jmiss u niddiskutu tas-Sur David Cassar u ta’ Nanniet Malta? Jew indaħħlu oħra? Hemm tnejn forsi nħalluhom għalihom.

ONOR. CLIFTON GRIMA: Nagħmlu ta’ Nanniet Malta?

IS-SUR RAY SCICLUNA: Żommu f’moħħkom li tistgħu, skont l-istess Ordnijiet Permanenti, tirrifjutaw petizzjoni.

ONOR. CLIFTON GRIMA: Qed naqblu li nagħmlu ta’ Hartley u Nanniet Malta? U ta’ Cassar?

IS-SUR RAY SCICLUNA: Jista’ jiġi deċiż li l-petizzjoni tieqaf hemm u (Off mic) Tistgħu tiddeċiedu li din ma tarawiex bħala materja li għandha tiġi trattata mill-Kumitat u kemm titpoġġa fuq il-Mejda tal-Kamra b’rapport tal-Kumitat.

IĊ-CHAIRPERSON: Xorta jrid jiddiskutiha l-Kumitat.

IS-SUR RAY SCICLUNA: Fir-rapport jingħad li m’għandhom jiddieħdu ebda passi iktar dwar dik il-petizzjoni. Twaqqfuha hemmhekk. Żommu dik f’moħħkom qabel ma tgħajtu lill-persuna.

IĊ-CHAIRPERSON: Qabel ngħajtu lill-persuna? Ma tiġix diskussa?

IS-SUR RAY SCICLUNA: Tiġi diskussa u jista’ jkun preżenti.

IĊ-CHAIRPERSON: Id-deċiżjoni tittieħed wara. Naħseb li jkun tajjeb ukoll li wara li l-Kumitat ikun sema’ lill-petitioner, ikollu ħin li jiddiskutiha, jekk hemm bżonn anke mhux fil-preżenza tal-petitioner. 

IS-SUR RAY SCICLUNA: Tistgħu tiddeċiedu li tieqaf il-petizzjoni. Kemm se tagħtu ħin?

IĊ-CHAIRPERSON: Naqblu li għandna nagħtu għaxar minuti lil kull petitioner biex jagħti spjegazzjoni? Kemm se nagħtu ħin għal kull petizzjoni. Seduta, tnejn?

ONOR. DAVID AGIUS: Kemm hemm bżonn.

IĊ-CHAIRPERSON: Naqblu li kemm hemm bżonn? Jiddeċiedi l-Kumitat. Naġġornaw għal laqgħa oħra. Nistgħu niftehmu fuq data? Qbilna li se jkunu s-Sur David Cassar, is-Sur Charles Hartley u Nanniet Malta?

ONOR. MEMBRU: Iva

IĊ-CHAIRPERSON: F’dik l-ordni?

ONOR. MEMBRU: Iva.

IĊ-CHAIRPERSON: Qed naġġornaw għal nhar it-Tlieta 8 ta’ Mejju fis-6.30 p.m. biex niddiskutu l-ewwel tliet petizzjonijiet. Nirringrazzjakom.

Fis-7.20 p.m. il-Kumitat aġġorna għas-7 ta’ Mejju 2018 fis-6.30 p.m.

